
Leku-lekutan 

Gosearen negozioa 

Zein erraza den auzokoek egindako akatsak ikustea; eta zein gustagarria gauzak nola egin behar dituzten azaltzea, hura nabarmen utziz eta nork bere burua zurituz. Baina errua besteei botatzeak ez du arazoa konponduko, ez behintzat norberak bere erantzukizuna onartu ezean. Eta arazoa dagoela onartzea ez da nahikoa. Urratsak egiten hasi beharra dago; izan ere, Mendebaldeak gizentasuna saihesteko dietak egiten dituen bitartean, Afrika, Latinoamerika eta Asiako hainbat herrialdetan zer janik ez dutela bizi dira. Haiti, Egipto eta Filipinetan, jada, lehertu dira borrokak, eta beste toki askotan lehertzear daude. Orain arte, Munduko Elikadura Programaren laguntza jasotzen zuten milioika herritar horiek, baina oinarrizko elikagaien garestitzea dela eta, horrek ere diru laguntzak behar ditu lanean jarraituko badu. 

Zertan ari dira bitartean agintariak? Bada, errua norena den erabaki ezinik. Herrialde pobreenek gauzak gaizki egiten dituztelako gertatu dela diote batzuek; klima aldaketa izan dela besteek; petrolioaren garestitzeak eragin duela hurrenek; eta bioerregaien ugaritzea izan dela azkenek. Gustu guztietarako iritzi eta salaketak daude, baina irtenbiderik bat bera ere ez. Arrazoi dute esaterakoan horiek guztiak direla prezioen garestitzearen erantzuleak: garatzeko bidean diren herrialdeetako askok ez diete nekazariei behar adina arreta eskaintzen; klima aldaketak eragindako lehorte eta uholdeek milaka tona uzta hondatu dituzte; erregaiak garestitu ahala inportazioen prezioek ere gora egin dute; eta bioerregaien eskaera handitzeak bestelako uztak murriztea eragin du. 

Baliagarria da, noski, arazoa zerk eragin duen jakitea, baina ez da nahikoa. Hurrengo urratsa, konponbidea aurkitzea, zailagoa da. Oraingoz esportatzaile nagusiek hartu duten neurri bakarra esportazioak murriztea izan da, hala, beren herritarren beharrak ase behar dituzten aitzakiarekin. Horrek, ordea, prezioak gehiago garestitzea eragin du, izan ere, munduko biztanleria handitu ahala eskaera ere puztu egin da, eta eskaintza, aldiz, murriztu. Ondorioz, Iazko martxoaz geroztik %130 garestitu da garia, eta %87 arroza. 

Mendebaldean ere nabaritu da gariaren eta arrozaren garestitzea, baina ez horrenbeste. Indiako herritar asko egunean euro bat baino gutxiagorekin bizi dira, eta horientzat prezioen gorakadak gosea eta heriotza esan nahi du. Bangladesh da beste adibide bat. Herrialde hartan 1974ko gosetearen antzeko egoeran daude. Ehunka familiek beren aurrekontuaren %80 inguru elikagaietara bideratzen dute, eta, hala ere, ezin dute egunean otordu bat baino gehiago egin. Filipinetan egoera ez da horren larria, baina ez dabiltza urrun. Azken hogei urteetan, herritarrak ugaritu ahala, hiriak ere handituz joan dira, nekazaritza lurrei tokia kenduz. Horrek inportazioak ugaritzea ekarri du. 

Arazoaren oinarria betikoa da, elikagaien merkatua herrialde aberatsen esku dago. Horiek diru laguntzak ematen dizkiete nekazariei, eta, aldi berean,<\q>atzerritik eramandako produktuen gaineko zergak murrizteko eskatzen diete garatzeko bidean daudenei. Aldiz, beraiek eutsi egiten diete inportazioen gaineko zergei. Ondorioz, garatzeko bidean dauden herriek oztopo handiak dituzte beren produktuak atzerrian saltzeko, eta, gainera, behar dituzten gaiak inportatzea garestiago ateratzen zaie egunetik egunera. Adibide gisa datu bat: 1994 eta 2004. urteetan garatzeko bidean dauden herrialdeetan %10 murriztu zen elikagaien ekoizpena, aldiz, %33 ugaritu ziren inportazioak. 

Horretaz gain, ez da espekulazioa ahaztu behar. Finantza merkatuetan aspaldi ohartu ziren oinarrizko elikagaiak negozio zirela. Horiek hala, batzuen goseak besteen poltsikoak betetzen ditu. Nola uler daiteke bestela, 2007 eta 2008. urteetan artoaren prezioa %125 garestitu izana epe berean ekoizpena %11 murriztu denean? Argudioak argudio, eta aitzakiak aitzaki, garbi dago munduak baduela nahikoa baliabide herritarrak elikatzeko, beti ere, banaketa behar bezala egiten bada, eta besteen gosea beren buruak aberasteko erabiltzen ez badute. 

Latinoamerikan hasi dira neurriak hartzen. Bolivia, Nikaragua, Venezuela eta Kubako agintariek nekazaritza bultzatzeko hitzarmena lortu berri dute. Potentzia nagusiekiko menpekotasuna murriztea da akordioaren helburua, eta horretarako 100 milioi dolarreko aurrekontuan ados jarri dira. «Auzi hau erabakigarria da gure herritarrentzat, eta orokorrean herrialde pobreenetan bizi direnentzat», adierazi du Nikaraguako presidente Daniel Ortegak. Eta ez zaio arrazoirik falta. Izan ere, elikagaien krisiak gatazka larriagoak eragin ditzake, eta ez bakarrik garatzeko bidean diren tokietan, baita herrialde aberatsetan ere. 

Horregatik, eta behingoagatik, ez legoke gaizki potentzia aberatsek beren zilborrari begiratzeari utzi eta auzokoari arreta jarriko baliote. Munduko Elikadura Programako zuzendari Josette Sheeranek nahikoa esan du: «Elikagaien krisia ez da bakarrik goserako mehatxua; bakearentzat eta segurtasunarentzat ere mehatxua da. Tsunami isil baten modukoa da». 

